
| liara della Ligia Grischa

Tiara della Ligia grischa,
Patria ti de bravs avdonts,
Nobla libertad tarlischa

Giu dals cuolms a tes affons.
Patria grischa, patria cara,
Maiestus casti alpin,
Salidada sontga tiara,

Ovra ti dil bratsch divin!

Tiara della Ligia grischa,

Ti tarlischas en splendur;

En tes libers fegls aunc brischa
Spert romontsch cun nov’ ardur.
Rezia nossa, rom de Roma,
Lai flurir tes nobels duns;
Libra stai e ferm recloma

Fei e viarva dils babuns!

Tiara della Ligia grischa,
Della libertad rempar;

Quei a ti nies cor giavischa
Forz’e spert de Gion Caldar:
Lu flurescha, splendurescha,
De nos vegls fei e verdad,
Lu carezia nus unescha
Fegls grischuns en libertad.

Sur Flurin Camathias, Siat

La canzun dil cumin della Cadi

Nus libers umens de cumin
Sco’ls vegls raspai en quest curtgin,
Nus defendein cun liber maun
De nossa val, vitg ed uclaun.
Nus pertgirein sut agen tetg

La libertad e fei e dretg.

In stat per tuts e tuts per in,

Il vegl cumin nus protegin.

Nus libers umens de cumin
Recumandein el maun divin
Nos praus ed érs e nossa val,
Purs e signurs e nies mistral.
E la cardientscha dils babuns
Mantegnien ferma nos patruns.
In stat per tuts e tuts per in,
Il vegl cumin nus protegin.

Text da Sur-Pr. C. Fry;
composiziun da prof. Duri Sialm

